
Актульнасць
Сучасныя псіхолагі гавораць аб тым, што ў ХХІ стагоддзі адбылася змена мадэлі чытання, што патрабуе змены методык навучання чытанню. Чытанне з’яўляецца адным з самых важных метапрадметных уменняў, якія набываюцца ў працэсе навучання, і непарыўна звязана з паняццем “тэкст”. У сваёй педагагічнай дзейнасці настаўнікі, у тым ліку і я, часта сутыкаюцца з наступнай праблемай: вучні не ўмеюць удумліва, асэнсавана чытаць тэкст, крытычна ацэньваць інфармацыю, не разумеюць прачытанага. Значэнне праблемы адэкватнага разумення тэксту асабліва ўзмацняецца ва ўмовах рэзкага павелічэння аб’ёму інфармацыі, якая павінна быць перапрацавана і асэнсавана.

Таму фарміраванне чытацкай пісьменнасці вучняў – адна з актуальных задач сучаснай адукацыі. Здольнасць вучняў да асэнсавання тэкстаў рознага зместу і фарматаў, а таксама рэфлексіі на іх дапаможа навучэнцам лепш сацыялізавацца ў грамадстве, паспяхова ўдзельнічаць у жыцці сучаснай інфармацыйнай цывілізацыі. 

Вырашэнне праблемы развіцця неабходных чытацкіх уменняў вучняў на ўроках літаратуры бачу ў выкарыстанні стратэгій сэнсавага чытання. Мэта сэнсавага чытання – максімальна дакладна і поўна зразумець змест тэксту, улавіць усе дэталі і практычна асэнсаваць інфармацыю, гэта значыць авалодаць навыкамі аналітычнага, інтэпрэтацыйнага і крытычнага чытання. Сэнсавае чытанне дазваляе засвоіць як навуковыя, так і мастацкія тэксты. Стратэгіі чытання з’яўляюцца алгарытмам разумовых дзеянняў і аперацый у рабоце з тэкстам. Забяспечваючы яго разуменне, яны дапамагаюць лепш і хутчэй засвоіць змест, надоўга захаваць веды, выхоўваюць культуру чытання.
Мэта: фарміраванне на ўроках беларускай літаратуры чытацкіх уменняў вучняў шляхам выкарыстання стратэгій сэнсавага чытання 

Задачы:

1) прааналізаваць паняцце “чытацкая пісьменнасць” вучняў;

2) вызначыць аптымальныя прыёмы стратэгій сэнсавага чытання, якія фарміруюць чытацкія ўменні вучняў на ўроках беларускай літаратуры;

3) распрацаваць дыдактычны матэрыял па фарміраванні і дыягностыцы асноўных чытацкіх уменняў вучняў;

4) вызначыць крытэрыі і паказчыкі эфектыўнасці рэалізацыі вопыту.  

Працягласць работы над вопытам – 4 гады.

Асноўныя тэарэтычныя палажэнні

Вопыт грунтуецца на розных падыходах, тэорыях і прынцыпах. 
Кампетэнтнасны падыход, у адпаведнасці з якім на першае месца вылучаецца не сукупнасць ведаў, уменняў і навыкаў, а здольнасць вучня самастойна вырашаць актуальныя задачы. Рэалізацыя гэтага падыходу на ўроках літаратуры прадугледжвае фарміраванне чытацкіх кампетэнцый вучняў, здольнасцей “рабіць справу з веданнем справы” [8, с. 54]. 
Камунікатыўна-дзейнасны падыход забяспечвае дзейнасць вучняў у розных маўленчых сітуацыях, у адносінах да літаратуры звязаны з самавыяўленнем навучэнцаў у розных відах маўленчай практыкі [8, с. 54]. 
Асацыятыўна-рэфлекторная тэорыя Я. А. Каменскага. Паводле гэтай тэорыі, засваенне ведаў, фарміраванне ўменняў і навыкаў, развіццё асобасных якасцей вучня ажыццяўляецца пры ўтварэнні ў яго свядомасці розных асацыяцый [7, с. 68].
Тэорыя маўленчых зносін М. М. Бахціна раскрывае актыўна-дыялагічны характар разумення твора, указвае, што ўсякае яго разуменне ёсць суаднесенасць дадзенага тэксту з іншымі тэкстамі. М. М. Бахцін увёў у адзіны кантэкст дыялагізм разумення, асобу і бясконцасць (прынцыповую незавершанасць) сэнсу. Адпаведна гэтай канцэпцыі перад пісьменным чытачом стаяць дзве задачы: 1) зразумець мастацкі тэкст так, як разумеў яго аўтар, імкнуцца ўбачыць карціну свету “вачыма аўтара”; 2) увесці твор у свой, адрозны ад аўтарскага, жыццёвы і культурны кантэкст [1, с. 476].

Прынцыпы навучання
Прынцып палілагічнасці. Прадугледжвае ў працэсе ўзаемадзеяння  ўдзельнікаў адукацыйнага працэсу сутыкненне розных меркаванняў. Настаўнік як актыўны ўдзельнік палілогу дапамагае вучням фарміраваць свой вобраз думак, сваё бачанне праблемы.

Прынцып мыследзейнасці. Прадугледжвае не аўтаматычнае засваенне гатовых высноў, а самастойнае вырашэнне праблем праз ажыццяўленне сістэмы разумовых аперацый.
Прынцып супрацоўніцтва. Прадугледжвае арганізацыю навучання як дыялогу паўнапраўных суб’ектаў узаемадзеяння. 
Прынцып праблемнасці. Прадугледжвае стварэнне ў працэсе навучання праблемных сітуацый і арганізацыю пошуку сродкаў іх вырашэння. 
Прынцып асобаснай значымасці. Прадугледжвае прызнанне самакаштоўнасці асобы вучня, накіраванасць на яе развіццё 
Прынцып адукацыйнай рэфлексіі. Рэфлексія прадугледжвае ўсведамленне настаўнікам і вучнямі зместу сваёй дзейнасці, сябе ў адукацыйным працэсе. Суб’екты навучальнага працэсу ўсведамляюць сэнсы, спосабы дзейнасці, ацэньваюць свае вынікі, знаходзяць цяжкасці і праблемы [5, с. 23 – 24].
Вядучая ідэя    
Пад чытацкай пісьменнасцю вучняў, згодна з даследаваннямі PISA, падразумяваецца здольнасць чалавека разумець і выкарыстоўваць пісьмовыя (друкаваныя і электронныя) тэксты, разважаць пра іх змест і займацца чытаннем для таго, каб дасягаць мэт, пашыраць веды і магчымасці, удзельнічаць у сацыяльным жыцці [3, с. 34]. Тэстам PISA правяраюцца наступныя характарыстыкі чытацкай пісьменнасці: 1) уменне знайсці і вылучыць (інфармацыю з тэксту) – 25  %; 2) інтэграваць і інтэрпрэтаваць (паведамленне тэксту) – 50  %; 3) асэнсаваць і ацаніць (паведамленне тэксту) – 25 % [4, с. 80]. Калі ўважліва азнаёміцца з наборам уменняў, якімі павінен авалодаць вучань пры навучанні сэнсаваму чытанню [Дадатак 1], то відавочная сувязь іх з трыма асноўнымі чытацкімі ўменнямі. Таму, лічу, што адным з галоўных шляхоў развіцця чытацкай пісьменнасці з’яўляецца стратэгіяльны падыход да навучання сэнсаваму чытанню.   

“Стрэтэгіі сэнсавага чытання” – гэта разнастайныя камбінацыі прыёмаў, якія выкарыстоўваюць вучні для ўспрымання графічна аформленай тэкставай інфармацыі, а таксама яе пераапрацоўкі ў асобасна-сэнсавыя ўстаноўкі ў адпаведнасці з камунікатыўна-пазнавальнымі задачамі. Па азначэнні                        Н. Смятаннікавай, “шлях, праграма дзеянняў чытача па апрацоўцы разнастайнай інфармацыі тэксту з’яўляецца стратэгіяй” [10, с. 40].  

Тэхналогія авалодання навыкамі сэнсавага чытання ўключае  трохэтапную работу з тэкстам: да чытання, у час чытання, пасля чытання.  На кожным з этапаў выкарыстоўваюцца адпаведныя стратэгіі сэнсавага чытання, якія забяспечваюць разуменне тэксту [Дадатак 2].
Апісанне тэхналогіі
У адпаведнасці з мэтамі стратэгіі перадтэкставай дзейнасці (пастаноўка задач чытання; вызначэнне сэнсавай, тэматычнай, эмацыйнай накіраванасці тэксту, развіццё антыцыпацыі – чытацкага ўмення меркаваць, прагназаваць змест тэксту; актуалізацыя папярэдніх ведаў і  вопыту, паняццяў і слоўніка тэксту, а таксама стварэнне матывацыі вучняў на чытанне, успрыманне інфармацыі) выкарыстоўваю на ўроках наступныя прыёмы.   

1. Рассячэнне пытання – падзел слоў загалоўка на сэнсавыя групы,   здагадка пра магчымы змест тэксту на аснове яго загалоўка (антыцыпацыя). Гэты прыём можна выкарыстоўваць падчас работы з такімі творамі, як “Добры хлопец Дзік” М. Лужаніна, “Пра смелага ваяку Мішку і яго слаўных таварышаў” М. Лынькова, “Сармацкае кадзіла” П. Панчанкі, “Незагойная рана” В. Быкава і інш.    

2. Гласарый (актуалізацыя і паўтарэнне слоўніка, звязанага з тэмай тэксту). 

Вучні адзначаюць словы, якія могуць трапіцца ў тэксце, знаходзяць іх у творы, мяркуюць, што яны абазначаюць, шукаюць значэнне ў слоўніках і параўноўваюць свае здагадкі з эталонам. Такі прыём эфектыўны пры вывучэнні твораў на гістарычную тэму, дзе ўжываецца шмат устарэлых слоў, як вядомых вучням, так і невядомых. Напрыклад, “Лебядзіны скіт” і “Паром на бурнай рацэ” У. Караткевіча, “Меч князя Вячкі” Л. Дайнекі. Варта актуалізаваць і пашырыць слоўнік вучняў у пачатку знаёмства з мастацка-этнаграфічным нарысам У. Караткевіча “Зямля пад белымі крыламі”, апавяданнем “Бондар”             З. Бядулі. Карысным будзе выкарыстанне гэтага прыёма і перад чытаннем вершаў “Спадчына” Я. Купалы, “Шчасце” М. Танка і інш. 

3. Прагноз і ўражанні (па загалоўку, вокладцы, ілюстрацыях, эпіграфе).

Прагназаванне зместу тэксту па загалоўку можна выкарыстоўваць пры вывучэнні любога мастацкага твора. А вось цікавымі і эстэтычнымі ілюстрацыямі суправаджаецца не кожны твор школьнай праграмы. Так, напрыклад, на ўроках беларускай літаратуры ў 7 класе можна прагназаваць змест тэксту дзякуючы працы з ілюстрацыямі да твораў “На каляды к сыну”                З. Бядулі, “У яго быў свет цікавы” Я. Коласа, “Курган” Я. Купалы, “Незагойная рана” В. Быкава і інш. Часцей падручнікі змяшчаюць рэпрадукцыі карцін знакамітых мастакоў, заданні на параўнанне жывапісных і літаратурных твораў, што таксама адыгрывае важную ролю ў духоўным развіцці вучняў, фарміраванні ў іх эстэтычнага густу. 

4. Прыём “Ведаў – Хачу даведацца – Даведаўся” прадугледжвае кіраванне працэсам пранікнення ў змест і сэнс тэксту. Для гэтага выкарыстоўваецца табліца, у аснове якой ляжыць арганічная для чалавека схема пазнання: актыўнасць разумення падтрымліваецца за кошт таго, што спачатку выяўляецца ўсё вядомае па тэме, ставяцца пытанні па тым, што невядома ў ёй, а затым пры чытанні аналізуецца каштоўнасць інфармацыі для таго, хто чытае, адзначаецца новае і фіксуюцца пытанні, якія ўзніклі [6, с. 31]. 
Так перад аналізам верша М. Багдановіча “Слуцкія ткачыхі” вучні спачатку ўспомнілі ўсё, што ім вядома па дадзенай тэме. Пасля калектыўнага абмеркавання звесткі запісалі ў першую калонку, затым сфармулявалі і зафіксавалі ў калонцы “Хачу даведацца” пытанні, якія іх цікавілі. Гэта дазволіла не толькі актуалізаваць папярэднія веды вучняў, але і вызначыць задачы чытання, а таксама матываваць падлеткаў на чытанне. Пазнаёміўшыся з вершам і артыкулам “Пра верш “Слуцкія ткачыхі”, дадатковай інфармацыяй, вучні запоўнілі апошнюю калонку “Даведаўся”. Атрымалася наступная табліца [Дадатак 3].
Пералічаныя прыёмы перадтэкставай дзейнасці садзейнічаюць актывізацыі мысленчых працэсаў вучняў, развіццю іх фантазіі і творчага ўяўлення, матывуюць на чытанне мастацкага твора.   
Мэта этапа тэкставай дзейнасці – разуменне тэксту і стварэнне яго чытацкай інтэпрэтацыі.  

1. Эфектыўнаму засваенню новай інфармацыі садзейнічае прыём “Маркіроўка тэксту”, ці ІНСЕРТ, які дазваляе вучням адсочваць уласнае разуменне прачытанага. У ходзе чытання вучань на палях алоўкам робіць умоўныя абазначэнні: “V” – ужо ведаў, “+” – новае, “–“ – думаў інакш, “?” – ёсць пытанні. Шматфункцыянальным у гэтым прыёме з’яўляецца знак “пытанне”. Пастаноўка вучнем пытання з’яўляецца паказчыкам працы яго думкі, а значыць, і крытычнага мыслення [6, с. 30]. Напрыклад, у ходзе чытання артыкула “Класічных формаў вечная краса” (8 клас) у падлеткаў узніклі самыя розныя пытанні: Чаму гэтыя формы лірыкі атрымалі назву класічныя? Ці шмат існуе класічных формаў лірыкі? Хто яшчэ з беларускіх пісьменнікаў, акрамя М. Багдановіча, пісаў санеты?

2. Двайны дзённік. У аснове гэтага прыёму ляжыць каменціраванне тэксту. Каментарый можа ўяўляць сабой пазіцыю чытача, інтэрпрэтацыю выпісанай цытаты, выказванне пачуццяў, асацыяцый у адносінах да інфармацыі, пытанні ў сувязі з прачытаным і інш. Запаўненне двайнога дзённіка фарміруе ў вучняў мастацкі густ, дае магчымасць звязаць змест тэксту з уласным вопытам, асэнсаваць свае адносіны да вечных праблем [6, с. 34]. Напрыклад, узоры запісаў вучняў 8 класа пры вывучэнні раздзела “Голасам душы і сэрца”.

	Цытата
	Каментарыі

	Завецца ж спадчына мая                             

Ўсяго Старонкай Роднаю.
	Кожны з пяшчотай успамінае той куток, дзе прайшло дзяцінства, і ўсёй душой імкнецца туды. 

	Бо, сапраўды, на свеце без кахання 

Жыцця няма – ёсць толькі існаванне. 
	Кахаць – значыць мець сэнс жыцця.


3. Чытанне з прыпынкамі. Выкарыстанне гэтага прыёма садзейнічае развіццю навыкаў свядомага чытання, дае магчымасць спрагназаваць далейшае развіццё падзей, праявіць фантазію і творчасць. Важна, каб тэкст быў невялікі па аб’ёме, незнаёмы для вучняў, меў дынамічны сюжэт. Гэты прыём можна практыкаваць пры вывучэнні такіх твораў, як “Сябры” А. Васілевіч, “Багіра”          Я. Маўра, “Гальштучнік” Р. Баравіковай, “Цітаўкі” А. Кудраўца і інш. Вучні заўсёды з вялікім энтузіязмам уносяць свае прапановы аб далейшым развіцці падзей, аб учынках і пачуццях герояў, іх перажываннях. Гэта вучыць дзяцей быць уважлівымі слухачамі і ўдумлівымі чытачамі. 
Такім чынам, стратэгіі тэкставай дзейнасці садзейнічаюць эмацыянальна-эстэтычнаму ўспрыманню мастацкага твора, разуменню яго зместу, вобразаў, дапамагаюць чытачу ўступаць у дыялог з пісьменнікам, развіваюць уяўленне і фантазію вучняў, актывізуюць іх на пошук адказаў на пытанні.
На этапе паслятэкставай дзейнасці адбываецца засваенне, паглыбленне, абмеркаванне прачытанага, карэкціроўка чытацкай інтэрпрэтацыі аўтарскім сэнсам, выкарыстанне матэрыялу ў самых розных сітуацыях, формах, сферах, уключэнне яго ў іншую, больш маштабную дзейнасць. На гэтым этапе праводзіцца абмеркаванне тэксту з мэтай атрымання чытацкага водгуку, абмен думкамі, ведамі. 
Адным з асноўных прыёмаў асэнсавання інфармацыі з’яўляецца пастаноўка пытанняў да тэксту і пошук адказаў на іх. Эфектыўнымі прыёмамі ў дадзенай сітуацыі з’яўляюцца прыёмы “Дрэва пытанняў”, “Кубік Блума” або “Рамонак Блума” [Дадатак 4] .  

1. Прыём “Дрэва пытанняў” эфектыўны пры вывучэнні любога твора, прадугледжвае працу з пытаннямі трох узроўняў. Праілюструем іх на прыкладзе аповесці “Насцечка” Кузьмы Чорнага.  

· пытанні кроны / паверхневыя (простыя): Хто такая Насцечка? Што зрабіў Серж, каб адпомсціць старому чалавеку? Дзе вучылася маці Насцечкі? Калі бацька расказаў Сержу пра сваё мінулае? 

· пытанні ствала (падводныя пытанні): Чаму Серж вырас такім нахабным хлопцам? Як характарызуюць Закрэўскага словы: “Разумныя кажуць, што свет трымаецца на смелых людзях”? А што было б, калі б дзед Насцечкі не дараваў Сержу? Якая ідэя аповесці? 
· каранёвыя пытанні (глыбінныя): Як бы ты паводзіў сябе на месцы Насцечкі? Як тэкст звязаны з падзеямі ў тваім жыцці? Якія ў цябе ўзаемаадносіны з бацькамі? 
У сваёй педагагічнай дзейнасці практыкую і наступныя прыёмы. 
2. Табліцы  (дазваляюць сістэматызаваць інфармацыю, правесці паралелі паміж з’явамі, фактамі). Пры вывучэнні тэмы “Чарадзейная сіла мастацтва” ў 7 класе з мэтай выяўлення спецыфікі літаратуры як віда мастацтва складаем табліцу розных відаў мастацтва з указаннем іх значэння і сродкаў стварэння вобразнай карціны. 
	Від мастацтва
	Значэнне
	Сродкі, якія выкарыстоўваюцца

	Архітэктура
	Мастацтва праектавання і ўзвядзення будынкаў, дойлідаў
	

	
	Від выяўленчага мастацтва, звязаны з адлюстраваннем прадметаў і з’яў рэальнага свету пры дапамозе фарбаў

	Фарбы, лініі, колер

	
	Творы пісьменнасці, якія маюць грамадскае і пазнавальнае значэнне
	

	Танец
	Від мастацтва, у якім стварэнне мастацкіх вобразаў дасягаецца сродкамі пластычных і рытмічных рухаў цела
	

	
	Галіна мастацтва, якая адлюстроўвае рэчаіснасць у гукавых мастацкіх вобразах 
	Гук, мелодыя


3. Творчыя заданні садзейнічаюць выхаванню чытача, які здольны да ўласнай думкі аб прачытаным творы, фарміраванню ў вучняў розных спосабаў камунікатыўна-творчай дзейнасці, развіццю эўрыстычных здольнасцей. 
Так, напрыклад, творчы пераказ міжволі “ставіць” вучня ў пазіцыю аўтара і творцы, спрыяе развіццю вобразнага мыслення. Таму прапаную вучням пры вывучэнні апавядання “Губаты” Г. Далідовіча расказаць гісторыю Губатага ад імя лесніка, яго дзяцей або пры вывучэнні аповесці “Пра смелага ваяку Мішку і яго слаўных таварышаў” М. Лынькова падрыхтаваць невялікае апавяданне пра сваіх “слаўных таварышаў” ад імя Мішкі. 
Выкананне міні-праектаў дае магчымасць кожнаму вучню самавыявіцца, самасцвердзіцца праз творчасць, напрыклад, вучням можна прапанаваць стварыць праект помніка гусляру з паэмы Янкі Купалы “Курган” і матываваць свой выбар [2, с. 60]; прыдумаць эмблему верша або творчасці паэта і  матываваць свой выбар; абапіраючыся на змест мастацка-этнаграфічных нарысаў У. Караткевіча “Зямля пад белымі крыламі”, скласці меню з традыцыйных беларускіх страў для наведвальнікаў кавярні “Беларуская кухня” [2, с. 94].

4. Прыём “Пераблытаныя лагічныя ланцужкі” прадугледжвае аднаўленне паслядоўнасці падзей, фактаў. Пэўны праграмны матэрыял падаецца класу са спецыяльна дапушчанымі памылкамі. Напрыклад, на заключным уроку па тэме “Сваімі словамі пра лірычныя жанры” ў 8 класе прапаную вучням разблытаць лагічныя ланцужкі: 1. Грамадзянская лірыка – М. Багдановіч – “Спадчына”.   2. Філасофская лірыка – А. Куляшоў – “Жыццё даецца, каб жыццё тварыць…”. 3. Пейзажная лірыка – Янка Купала – “Цёплы вечар, ціхі вецер, свежы стог…”. 4. Інтымная лірыка – А. Вярцінскі – “Бывай” і інш. 

5. Развіваць уменні задаваць пытанні розных тыпаў, аргументаваць уласны пункт гледжання, выказваць гіпотэзы, рабіць вывады дапамагае выкарыстанне метаду “Мазгавы штурм”. Дадзены метад мэтазгодна выкарыстоўваць на ўроках літаратуры падчас абмеркавання праблем бацькоў і дзяцей (“На Каляды к сыну” Змітрака Бядулі, “Вечар” А. Дударава і інш), патрыятызму і здрадніцтва на вайне (“Жураўліны крык” В. Быкава) і інш. 
Такім чынам, выкарыстанне стратэгій паслятэкставай дзейнасці дазваляе зрабіць працэс навучання пазнавальным і асэнсаваным. Вучні набываюць уменні аналізаваць, крытычна ацэньваць паведамленне тэксту, акцэнтаваць увагу на галоўным, параўноўваць, рабіць назіранні і падагульненні, адсочваць прычынна-выніковыя адносіны паміж з’явамі, прыметамі, думкамі. Яны вучацца самастойна працаваць, выкарыстоўваць інфармацыю, свой досвед для вырашэння разнастайных жыццёвых сітуацый. 
Рацыянальная арганізацыя сістэмнай працы з тэкстам шляхам выкарыстання стратэгій сэнсавага чытання садзейнічае фарміраванню чытацкай пісьменнасці вучняў. 

Выніковасць і эфектыўнасць вопыту можна прасачыць па тым, у якой ступені ў вучняў сфарміраваны асноўныя ўменні чытацкай пісьменнасці. Для гэтага мною былі распрацаваны дыягнастычныя заданні ў выглядзе пытанняў да мастацкіх тэкстаў [Дадатак 5]. Звяртаю ўвагу на той факт, што заданні могуць быць пададзены не толькі для дыягностыкі, але і для навучання адпаведным уменням і прыёмам навучальна-пазнавальнай дзейнасці.
Вынікі выканання прапанаваных заданняў дазваляюць вызначыць узровень сфарміраванасці чытацкай пісьменнасці ў вучняў у адпаведнасці з трыма крытэрыямі: 1) уменне знайсці і вылучыць (інфармацыю з тэксту);                              2) інтэграваць і інтэрпрэтаваць (паведамленне тэксту); 3) асэнсаваць і ацаніць (паведамленне тэксту) [Дадатак 6]. Пры вызначэнні ўзроўню пісьменнасці ўлічваецца не толькі колькасць выкананых заданняў, але і якасныя паказчыкі адказаў вучняў (дакладнасць, разгорнутасць, аналітызм, абгрунтаванасць).   [image: image1.png]fasras | Berasxa  Pawercacipawius  Gopwyi  [nne  Peuewswposae  Baa  Acobat

Прыведзеныя дадзеныя сведчаць, што большасць вучняў пераадолелі бар’ер лінейнага ўспрымання тэксту і ўжо ўмеюць шматаспектна і ўсебакова інтэпрэтаваць і ацэньваць яго. За чатыры гады такога сістэмнага ўзаемадзеяння з тэкстам адзначаю наступныя змены ў літаратурнай адукацыі вучняў: на змену рэпрадуктыўным адказам прыходзіць уласнае адкрыццё і тлумачэнне тэксту;  розныя віды супастаўляльнага аналізу даюць магчымасць паглыбіцца ў праблему твора; вучні ўмеюць бачыць тэкст мастацкага твора як адзінае цэлае, усе элементы якога цесна ўзаемазвязаны. 
Заключэнне
Лічу, што прадстаўлены практычны матэрыял можа выкарыстоўвацца настаўнікамі беларускай літаратуры на розных этапах урока з мэтай фарміравання чытацкай пісьменнасці вучняў. 

На маю думку, каб прыведзены вопыт паспяхова ўвайшоў у паўсядзённую педагагічную практыку, настаўніку неабходна захоўваць сістэмнасць працы, папаўняць арсенал стратэгій чытання новымі эфектыўнымі прыёмамі, арганізоўваць зваротную сувязь. 

Фактарамі рызыкі могуць з’яўляцца: адсутнасць сістэмнасці ў працы настаўніка, недастатковы ўзровень матывацыі дзейнасці настаўніка і вучня,  стэрэатыпы і працаёмкасць, адсутнасць дыдактычных матэрыялаў.  
Адным з перспектыўных метадычных напрамкаў удасканалення вопыту, як мне здаецца, з’яўляецца дзейнасць педагога па распрацоўцы кантрольна-вымяральных матэрыялаў для дыягностыкі сфарміраванасці чытацкіх уменняў вучняў, далейшае фарміраванне сістэмы эфектыўных метадаў і прыёмаў працы з тэкстамі розных жанраў, рознага прызначэння.   

